
PALABRAS COMO ARMAS 

 

 Luísa Villalta ofrécenos unha nova entrega poética: Ruído1, obra na que -como 
xa acontecera no seu poemario primoxénito Música reservada (1991)- volve imprimir 
ós versos unha fonda pegada musical. Ruído é un poemario do estrondo, do contraste 
entre as sonoridades harmónicas triunfantes no pasado e o caos escandaloso dun 
presente case apocalíptico. A propia autora explícanos no prólogo que "Este libro é 
ruído porque, mentres a música se prolonga en ecos interminábeis abrindo-lle portas 
ao infinito, o ruído é por si mesmo un astro estourado cuxas partículas caen a toda 
velocidade e se desintegran de súpeto, para ser sempre outra cousa, noutro lugar, con 
outro valor." E así, proponnos emprender unha viaxe ó xerme último do ruído, ó seu 
reino, itinerario que nos aportará tamén a consciencia do nosa propia identidade como 
se di no texto inicial 

 

  FILLA.- Saber que non volverán 

  fai a algúns demorar-se e desprender-se. 

 

  NAI.- Para coñecer ben o que abandonan. 

 

 Mais a ruta ten as súas regras particulares e esíxenos unha catarse, establecer 
as primeiras roturas co presente e buscar, na escada da vida, unha dirección certeira 
que nos conduza cara a un fin prospero. Comezar baixando para chegar ata as orixes, 
o berce do xénero humano, o elo primixenio na cadea evolutiva. Descer ata ese 
momento en que, aínda carentes de raciocinio, se nos outorga o máis preciado don, a 
nosa arma de futuro: a palabra. Pois, só coa súa posesión poderemos marcar o 
camiño e comezar a subir na escada: 

 

   Da conciéncia saíron porteadores 

  que entregaron, coas armas, a palabra. 

 

 O primeiro rito de resistencia, o descenso ás orixes, xa foi cumprido e 
permítenos iniciar un segundo: a indagación sobre a propia realidade individual. A voz 
poética recoñécese agora como muller que asume unha nova ruptura: abandonar o 

                                                 
1 Espiral Maior, A Coruña, 1995 



designio imposto de ser sombra do home, pisar nos seus pasos, vivir no eco da súa 
voz e ver polos seus ollos e afírmarse como ser independente: 

 

  Sen embargo o que son, unha muller, ao cabo é todo 

  o que sei de min no espello no que me levas. 

  (...) 

  Pero se non me ves, es ti quen erra. 

 

 Ábrese ante ela unha nova urxencia, o recoñecemento da súa propia e peculiar 
biografía corporea. O autoexame permítelle afianzarse na súa forza, no poder que lle 
outorga posuír dous dons especiais: o da palabra -compartida co home- e o da vida. E 
como nai é tamén unha muller-terra, o centro de todos os círculos que moven o 
universo, xa que só ela contén a eternidade e rexeneración pois sempre 

 

  estará, continuará estando, 

  polos fillos dos fillos dos fillos, 

  presenciando unha morte: a do fillo que a mata. 

 

 A ascensión na escada da vida vainos afastando do pasado, do legados dos 
devanceiros, para impelirnos a un ámbito discordante: a cidade. Esta confórmase nun 
espacio corrupto, caótico, cheo de disonancias onde a palabra loita en desvantaxe 
fronte ás forzas que asolan o, xa perdido, paraíso. A noite vén acentuar a desolación 
urbana e só o recordo claro da historia pode permitirnos conservar a conciencia da 
dignidade perdida. A terra, como a muller, garda o lume sagrado que traerá a catarse 
do renacer na destrucción cando a palabra se teña convertido en poesía, fonte de 
esperanza: 

   Cada mañá son un náufrago 

  nesta balsa de água e pan, á espera. 

   A vida boia sempre sobre a cinza. 

    Haberá poesia en que salvar-se? 

  

Estamos agora nunha ponte -punto de unión entre pasado e futuro, día e noite, avós e 
fillos- inmersos na noite máis escura e silenciosa. Só as débiles chamas que proveñen 
dos mortos son quen de iluminarnos a ruta e traernos o calor da esperanza. Pero 



aínda nos queda un último recurso: aprofundar no misterio das palabras para asumir o 
seu verdadeiro poder. Lograr deslindar a ambivalencia das mesmas. Ser quen de 
separar a verdade que nos eleva da mentira que nos afunde: 

 

   Se de aqui o poema cai en palabras 

  que se suman e seguen como as ondas, 

  fara-se un rumor de notas falsas 

  que evidéncie o imposíbel dos seguintes 

 

  versos. Palabras, portanto, falsidade 

  como todos os versos que anteceden. 

  Mais se as ondas en si mesmas son verdade 

  as palabras tamén se son poema. 

 

É o poeta quen logra utilizar as palabras para, a través delas erguer melodias 
sobre os berros, expresar oralmente os ritos de resistencia e facer sonar esas 
trompetas que anuncian o canto de victoria sobre o holocausto final. 

 E así, vencida a noite desolada e sempre desharmónica, poderemos iniciar a 
comunicación con outros seres, confundirnos na masa e enganar ó cíclope que nos 
vixia para confundirnos no caos. Intercambianos entón, como regalo de alegría, os 
nomes, a nosa propiedade máis preciada para integrarnos na harmonía máis pura que 
nos obriga a exclamar: 

  

  Agora xa non sei 

  quen son eu e quen es ti 

  entre todos nós. 

 

 Porque á fin triunfa un son sereno, unha vibración única e fermosa que nos une 
para iniciar a reconstrucción do reino que se perdera, durante un tempo, na desolación 
do balbordo: 

 

   Son, somos, seremos unha vibración convulsa, 

  certidume tremulante, aspereza, 



  torsións que fan de nós un timbre irrepetíbel, 

  sonido sinónimo de nós. 

